
Shri Mahaganapati Panchashloki

శ్రీమహాగణపతిపఞ్చశ్లోకీ 

(హరిహర శర్మకృతా)

శూరారిసోదరముదారాననం మునిభిరారాధితం గణపతిం
తారాధిపాభరణమారారి శైలతనయారామమాగమనిధిమ్  ।
నారాయణామరపురారాతిపఙ్కజ భవారాధితాఙ్ఘ్రియుగళం
స్మేరాననం నిఖిలఘోరాఘశాన్తికరమారాధయామి సుముఖమ్ ॥ ౧॥
వేదాగమాదినుత-ఖేదాపహారిభవ-భేదాపనోదనిపుణం
పాదానురక్తనిజ-పాదాపవర్గశుభ  మోదాదిదాననిరతమ్ ।
భేదాపహారిశుభవేదాగమాదిగురుపాదాది శఙ్కరనుతం
సౌదామినీ సుషమ వేదాగమాదిరస నాదాత్మకం హృది భజే ॥౨॥
వన్దారువృన్దవరసన్దాయకం    కుటిలబృన్దార్త్తినాశనపటుం 
వృన్దాటవీనటన -వృన్దామనోరమణ -నన్దాత్మజార్చితపదమ్  ।
బృన్దారకేశముని  వృన్దాభిషిక్తశుభమన్దాకినీజలతనుం 
కున్దారవిన్దసుమ  -వృన్దార్చితం  దనుజవృన్దాన్తకం   హృది భజే ॥ ౩॥
మానాభిమానమద పానాదిమోహిత జనానాప్య సద్గుణనిధిం
ధ్యానాసనానశన-మానాది హీనయమ-మౌనాప్య మోదకకరమ్ ।
వైనాశికాదిమద  కీనాశభీతిహర దీనానుకమ్పిచరణం
మానాతిగం నిఖిలమానావలమ్బముపమానాతిగం హృది భజే ॥ ౪॥
కాలాతిఘోరభయతూలానలం శిశిరబాలార్కకోటిరుచిరం
కాలాతిగం హృదయశైలాధిరాజతనయాలాళితం  భజ సదా ।
బాలామృతాంశుయుత ఫాలాఖిలాగచలమూలాఖ్యధామనిలయం
హాలాహలాభరణ బాలాఙ్ఘ్రిపఙ్కజమమూలాన్తమాదిమగురుమ్  ॥ ౫॥
సమస్తజగదాధారః సచ్చిదానన్ద విగ్రహః  ।
సుముఖః పాతు మాం దీనం సంస్తుతః శ్లోకపఞ్చకైః   ॥౬॥
ఇతి హరిహరశర్మకృతా శ్రీమహాగణపతిపఞ్చశ్లోకీ   సమ్పూర్ణా ।

